
NYA TSↃↃMI 

Ke wa hyɛ Matsɛmɛ kɛ Kronikabi  ↄmɛ a womi ↄmɛ a mi ↄ, wa naa  nↄ yemihi a si temi kɛ a si 
gbeemi. Nya tsↄↄmi komɛ kɛ ha si gbeemi nɛ ↄmɛ ji: Mawu munyu ↄ nↄ tue gbomi (Matsɛmɛ 1, 
11:9-11), kɛ blↄ nya tomi nɛ dɛ, nɛ e kɛ wↄ jami, dami sane yimi, nyↄ mi ni yemi, kɛ mi gbami nɛ 
kɛ pɛ baa (Kronika II, 21:1-15, Matsɛmɛ 1, 12:1-33). Ngɛ blↄ ko nↄ ↄ, mahi nɛ a da si ngɛ a nane 
nya, nɛ a mi gba we ji nihi nɛ a ye Mawu munyu ↄ nↄ ngɛ anↄkuale mi (Matsɛmɛ I, 3:1-14; Kronika 
II,31:20-21), kɛ he nɛ  dami sane yemi, anↄkuale yemi, kɛ nya dami su kpakpa je kpo ngɛ (Kronika 
II, 17:1-19). 

Gana, kaa ma nɛ ye e he ↄ, je kpo ngɛ sↄ fↄmi ↄ ekohu mi ngɛ manye kɛ kunimi yemi mi. Se ngɛ 
manye kɛ kunimi yemi se ↄ, e sa kaa waa pee kake, nɛ waa ngↄ wa he ngↄ ha kɛ ha ma nↄ yami ni 
tsumi. Nya dalↄ he hiaa saminya ngɛ enɛ ↄ mi-e sa nɛ nya dalↄ kpakpa a nɛ to kake peemi he blↄ 
nↄ (e kↄↄ we pati mi nɛ e ngɛ ↄ he). E sa  nya dalↄ kpakpa  kaa e hla Mawu hɛ mi, nɛ e ye Mawu 
munyu ↄ nↄ, nɛ  e hla ma mluku ↄ tsuo nↄ yami be fɛɛ be. E sa nɛ ma bi ↄmɛ hu a pee ja a nↄuu. 

Asafo ↄ kɛ jami kuu kpa amɛ hu a he hiaa wawɛɛ ngɛ kake peemi kɛ ma nↄ yami ni tsumi mi. E sa 
nɛ asafo hɛ mi nyɛɛli ↄmɛ nɛ a ha nɛ Mawu munyu  ↄ nɛ e kudↄ(ↄ) mɛ, nɛ a kɛ kpaka Kristofoli kɛ 
ma mluku ↄ kɛ hla kake peemi kɛ ma nↄ yami.  

 

 

1.  Baiblo ↄ tsↄↄ Mawu yi mi tomi klɛdɛɛ kaa e maa bua je ma amɛ tsuo a nya kɛ pee nimli 
kake  
Mawu de ke, “Jehanɛ lɛɛ nyɛ ha nɛ waa pee nɔmlɔ adesa; a maa hi kaa bɔ nɛ wa ngɛ ɔ, nɛ a maa 
je wɔ. A maa ye lo ɔmɛ, lohwe pɛlitsɛmɛ ɔmɛ, we mi lohwe ɔmɛ, pu mi lohwe ɔmɛ, kɛ ní nɛmɛ nɛ 
sãã si ngɛ zugba a tsuo a nɔ.”  Kɛkɛ nɛ Mawu bɔ nɔmlɔ, nɛ e pee lɛ kaa bɔ nɛ lɛ nitsɛ e ngɛ ɔ; e bɔ 
nyumu kɛ yo.  Mawu gbaa mɛ nɛ e de mɛ ke, “Nyɛ fɔ babauu nɛ nyɛɛ hiɛ; nyɛɛ hyi zugba a nɔ 
tsuo, nɛ nyɛɛ ye zugba a tsuo nɔ. Nyɛɛ ye lo ɔmɛ, lohwe pɛlitsɛmɛ ɔmɛ, kɛ zugba a nɔ lohwe ɔmɛ 
tsuo a nɔ.” (Jenesis 1:26-28) [Ekohu ɔ, hyɛ, Jenesis 10:32; Bↄfo 17:26-28] 

 

2.  E ngɛ mi kaa Babɛl mↄ ↄ he sane ngɛ Jenɛsis 11:1-10 ↄ tsↄↄ he wami nɛ ngɛ kake peemi 
mi; e kpale bↄↄ kↄkↄ kɛ kↄↄ ni yayahi nɛ kɛ nyagba baa kɛ ma he blↄ nↄ tomi nɛ Mawu he 
wami be mi he  

 

3. Mawu hla kaa je ma amɛ kɛ nↄ yemihi tsuo ngɛ je ↄ mi ↄ kɛ a he nɛ hi si ngɛ he mi jↄmi, 
gbugbuugbu peemi kɛ nↄ yami mi 
Hwɔɔ se ko ɔ, Yawɛ we ɔ maa ma yo gagaa ko yi mi; 
yo nɛ ya hiɔwe gojoo pe yo ɔmɛ tsuo yi mi e maa ma. 
Je ma amɛ tsuo ma bu yuu kɛ ba e he, 
nɛ a ma de ke, 
“Nyɛ ha wa ya kuɔ Yawɛ yo ɔ 

kɛ ya Israel Mawu ɔ sɔlemi we ɔ. 
E maa tsɔɔ wɔ nɔ́ nɛ e suɔ kaa waa pee; 



nɛ wa maa pee bɔ nɛ e maa tsɔɔ wɔ ɔ pɛpɛɛpɛ. 
Ejakaa Yawɛ ní tsɔɔmi ɔ, Yerusalem e jee; 
e kɛ e ma a tuɔ munyu kɛ jeɔ Zion yo ɔ nɔ.” 

Yawɛ maa hyɛ je ma amɛ a kpɛti sanehi a mi ha mɛ. E ma dla nihi babauu a kpɛti. 
A kɛ a ta hwumi klaate ɔmɛ maa sɔ kpakplaahi, 
nɛ a kɛ a we akplɔ ɔmɛ maa pee tso he suami hahi. 
Je ma ko je ma ko be ta hwue kɔkɔɔkɔ; 
a be a he dlae kɛ ha ta gblegbleegble hu. (Yezaya 2:2-4) [Ekohu ɔ, hyɛ, Bↄfo 17:26; Kpojemi 
7:9-10; 21:22-24] 

  

4. Nya dami he hiaa ngɛ ma mluku ↄ tsuo kake peemi kɛ nimli ↄmɛ a nↄ ya mi he 

  
    a.   Anↄkuale ma nↄ hyɛli hlaa kake peemi kɛ yemi kɛ buami ha a ma 

             Nehemia – Nehemia 2:11-20  

             Dɛbora – Manyadalihi 4:4-10  

             Hezekia – Matsɛmɛ II, 18:1-7a   

             [Yosef- Jenesis 41:14-42]  

 

b. Nya dami  yaya kɛ mi gbami, pɛ, kɛ hɛ mi kpatami baa. 

                   Saulo – 1 Samuɛl 22:6-19  

                   Hɛrode – Mateo 2:16-18  

                   [Ekohu ɔ, hyɛ, Ahab – Matsɛmɛ I, 21:1-19; Manase – Matsɛmɛ II, 21:1-9]  

5. Baiblo ↄ woↄ wↄ ga kaa  waa kɛ wa nyɛmimɛ nɛ hi si kɛ bla ngɛ tue mi jↄmi mi, ke waa kɛ 
mɛ kpa we gbi tete 

  

a. Nihi nɛ a kɛ pɛ, kɛ mi gbami  baa a, be blↄ nya ngɛ Mawu matsɛ yemi ↄ mi 
Mlaa tsɔli komɛ nɛ je Yerusalem kɛ ba a ngɛ dee ke, “Beelzebul ngɛ e mi. Mumi yayami 
ɔmɛ a tsɛ nɛ ɔ nɛ haa lɛ he wami nɛ e kɛ hiaa mumi yayami ɔ nɛ.” 

Lɔ ɔ he ɔ, Yesu tsɛ ni ɔmɛ kɛ ba e ngɔ, nɛ e de mɛ ngɛ abɛ gbi mi ke, “Kɛ Abosiami maa 
pee kɛ hia Abosiami kɛɛ? Ke ma ko mi bi gba ta ngɔ wo mɛ nitsɛmɛ a he ɔ, jamɛ a ma a 
be nyɛe maa da si. Ke we ko gba ta wo lɛ nitsɛ e he ɔ, jamɛ a we ɔ be si nyɛe maa da. Lɔ 
ɔ he ɔ, ke Abosiami gba ta ngɔ wo lɛ nitsɛ e he, nɛ e gba e mi ɔ, e be si nyɛe maa da, se 
mohu e nyagbe ji lɔ ɔ nɛ. (Marko 3:22-26) [Ekohu ɔ, hyɛ, Timoteo II, 2:23-26; 
Kↄrinto I, 3:1-9]   
 

b. Wa ma nyɛ maa pee kake kɛ fi wa sibimɛ a se, ke wa je ma kpahikpahi a nↄ, nɛ wa je 
pati kpahikpahi a mi po  
Ninyɛ woɔ pɛ; se suɔmi haa tɔmihi tsuo a nɔ. (Abɛ 10:12) 
 



Nihi babauu he e sɛ gbi ɔ ye, nɛ a sɔle mɛ. Jamɛ a ligbi ɔ, a na nimli maa pee akpe etɛ kɛ 
piɛ a he. Nimli nɛ ɔmɛ kaseɔ ní be tsuaa be ngɛ bɔfo ɔmɛ a ngɔ; a kɛ mɛ peeɔ kake kɛ yeɔ 
ní, nɛ a kɛ peeɔ sɔlemi hulɔ. 
Kɛ gu bɔfo ɔmɛ a nɔ ɔ, a pee nyakpɛ níhi, kɛ okadihi babauu, nɛ gbeye nu nɔ tsuaa nɔ. 
Nihi nɛ he Yesu ye ɔ tsuo kake peemi saminya ngɛ mɛ tsuo a kpɛti, nɛ a gba we nɔ ko mi 
ngɛ nɔ ko he. A jua a zugba amɛ, kɛ a weto ní tsuo, nɛ a dla sika a ngɔ ha ni ɔmɛ tsuo bɔ 
nɛ he hia nɔ tsuaa nɔ. Daa ligbi ɔ, a ya kpee ngɛ sɔlemi we ɔ, nɛ a buaa a he nya kɛ ya kuɔ 
abolo ngɛ a sibi a we mi, nɛ a kɛ bua jɔmi nɛ je tsui mi faa yeɔ ní. A jeɔ Mawu yi be tsuaa 
be, nɛ ni ɔmɛ tsuo ná a he bua jɔmi babauu. Daa ligbi ɔ, nihi nɛ Nyɔmtsɛ ɔ he a yi wami 
ba piɛɔ asafo ɔ he. (Bↄfo 2:41-47) [Ekohu ɔ, hyɛ, Bↄfo 13:1-3; Kolose 3:5-11]  

 

c. Pɛhi kɛ mi gbamihi gblaa ma nↄ yami  se. E sa nɛ waa hi ga, kɛ blↄ nↄ nɛ waa kɛ 
gbeↄ pɛ 

Yesu je lejɛ ɔ, nɛ e pue nɔ kɛ ho Tiro, kɛ Sidon zugba a nɔ ya. Kɛkɛ nɛ Kanaan yo ko nɛ 
je lejɛ ɔ ní ɔmɛ a mi ɔ ba kpa ngmlaa ke, “Nyɔmtsɛ, David Bi, naa mi mɔbɔ! Ye biyo ngɛ 
mumi yayami ngɛ e mi, nɛ e ngɛ lɛ haoe wawɛɛ nitsɛ.” 

Se Yesu pui e nya mi. Kɛkɛ nɛ kaseli ɔmɛ ba e ngɔ nɛ a ba kpa lɛ pɛɛ ke, “Yo nɛ ɔ ngɛ 
ngmlaa kpae kɛ nyɛɛ wa se! Wo lɛ blɔ nɛ e ho!” Yesu he nɔ ke, “Israel ma nɛ ngɛ kaa to 
nɛ laa a, mɛ pɛ a ngɔ nɛ a tsɔ mi.” (Mateo 5:21-24) [Ekohu ɔ, hyɛ, Abɛ 17:14, Mateo 
18:15-17] 
 

6.  Baiblo ↄ tsↄↄ ni kɛ kↄↄ nↄ he blↄ nↄ tomi, kɛ nↄ dlami, kɛ ma nↄ yami he  

a. E maa hiaa mahi kɛ nimli kuuhikuuhi kaa a to blↄ nↄ ngɛ  ma nↄ yami kɛ emu 
yemi he 

Lɔ ɔ he ɔ, jehanɛ i de mɛ ke, “Nyɛ nitsɛmɛ nyɛ na haomi mi nɛ wa ngɛ, bɔ nɛ Yerusalem 
pee ma doku, nɛ a sã agbo ɔmɛ! Nyɛ ha nɛ waa fia Yerusalem gbogbo ɔmɛ ekohu, konɛ 
wa zo ɔ nɛ je.” Lɔ ɔ se ɔ, i sɛɛ mɛ bɔ nɛ Mawu nyɛɛ ye se, nɛ́ e piɛ ye he, kɛ nɔ́ nɛ matsɛ ɔ 
de mi ɔ. A he nɔ ke, “Nyɛ ha nɛ wa bɔni gbogbo ɔ fiami!” Kɛkɛ nɛ a je ní tsumi kpakpa 
nɛ ɔ sisi nɔuu. (Nehemia 2:17-18) [Ekohu ɔ, hyɛ, Abɛ 24:3-4, Yezaya 61:4]  

 

b. Ma nguahi kɛ kↄpehi nɛ a ma kua blↄ nya tomi kɛ dlami ↄ, a ma a be nↄ yae, nɛ a 
fia hwↄↄ se yinↄbihi  yi si 

           Ye ma a hɛ mi ma kpata, ejakaa a li nɔ. (Hosea 4:6a) 
 

Se kɛ ̃ɔ, Yawɛ, a nɛmɛ a Mawu ɔ ngmɛɛ we e ma a he. Daa nɛ ɔ, e tsɔɔ e gbali ɔmɛ nɛ a 
ya bɔɔ mɛ kɔkɔ, ejakaa e sume kaa e ma a, loo Yerusalem hɛ mi nɛ kpata. Se mɛɛ lɛɛ, 
Mawu tsɔli ɔmɛ a he fɛu mohu a yeɔ; a bui Mawu munyu ɔ tue, nɛ e gbali ɔmɛ hu muɔ 
sɔuu a hii mɛ muɔe hluu kɛ ya si be nɛ Yawɛ mi mi ba fu e ma a wawɛɛ nitsɛ nɛ nɔ́ ko hi 

peemi ngɛ he hu. 

Enɛ ɔ he je ɔ, Yawɛ ngɔ Babilonia matsɛ ɔ kɛ ba tua mɛ. Babilonia matsɛ ɔ kɛ klaate gbe 
Yuda nihewi ɔmɛ ngɛ Yawɛ we ɔ mi po. E nɛ́ nɔ ko nɔ ko mɔbɔ, jokuɛyo jio, nɔkɔtɔma 
jio, yo jio, nyumu jio, hiɔtsɛ jio, nɔ nɛ ngɛ he wami jio. Mawu ngɔ mɛ tsuo pɛpɛɛpɛ ngɔ 
wo e dɛ mi. Babilonia matsɛ ɔ ha ní ngɛ Yawɛ we ɔ; e muɔ june ngɛ nito he ɔ, kɛ Matsɛ 



Zedekia, kɛ e ganɔ ɔmɛ hu a june kɛ ho Babilon ya. E sã Yawɛ we ɔ, kɛ Yerusalem ma a 
kɛ e mi mɔ ɔmɛ; e kpata ní kpakpahi tsuo a hɛ mi, nɛ e ku Yerusalem gbogbo ɔ ngɔ pue 
si. Ni nɛmɛ nɛ a yi na wami ɔ, e muɔ mɛ kɛ ho Babilonia ya, nɛ a ya sɔmɔ lɛ, kɛ e nina 
hluu kɛ ya si be nɛ a to Persia matsɛ yemi ɔ sisi. Lɔ ɔ he ɔ, nɔ́ nɛ Yawɛ de to kɛ gu gbalɔ 
Yeremia nɔ ɔ ba mi. Yawɛ lɛ de ke, “Zugba a maa fɔ si jeha nyingmi kpaago, konɛ 
Hejɔɔmi ligbi ɔmɛ nɛ a yi ɔ, a kɛ tsɔ.” (Kronika II, 36:15-21) [Ekohu ɔ, hyɛ, 
Rehoboam – Matsɛmɛ 1, 12]  

 

 7. Kristofoli a fami he blↄ nya tomi ha nɛ asafo ↄ nɛ ngɛ Gana a bↄ e he mↄde ngɛ ma nↄ 
yami he.  E komɛ ji: ni kasemi hehi, hiↄ tsamihehi, pa mi tsɛmɛ a nↄ hyɛmi, kɛ a hi hehi, kɛ 
ni kpahi fuu 

 

a.  Yesu je mi si himi kɛ e tsↄↄmihi tuↄ ma nↄ yami kɛ yemi kɛ buami he munyu ha wa 
nyɛmimɛ adesahi  
Jehanɛ, Farisi bi ɔmɛ ho nɛ a ya so, bɔ nɛ a maa pee nɛ a ma na Yesu he blɔ kɛ gu lɛ nitsɛ 
e munyu tumi nɔ. Kɛkɛ nɛ a tsɔ a kaseli ɔmɛ a ti ni komɛ, kɛ Herode we bi komɛ kɛ ba e 
ngɔ. A ba de lɛ ke, “Tsɔɔlɔ, wa le kaa anɔkualetsɛ ji mo. Bɔ nɛ Mawu suɔ kaa adesa nɛ hi 
si ɔ, o tsɔɔ pɛpɛɛpɛ nɛ o yi nɔ ko nɔ ko gbeye; ejakaa o hyɛ we nimli a hɛ mi. Lɔ ɔ he ɔ, 
de wɔ; kɛ o susuu kɛɛ? Anɛ mlaa ngmɛɛ blɔ kaa a tsu tó ha Kaisare ɔ, aloo a ko tsu?” 

Se Yesu na ga yaya a nɛ a to ɔ. Lɔ ɔ he ɔ, e de ke, “Osatotsɛmɛ, mɛni he je nyɛ ngɛ mi 
dae ɔ? Nyɛɛ tsɔɔ mi sika nɛ a kɛ tsuɔ tó ɔ.” 

A ngɔ sika a kɛ ba; nɛ e bi mɛ ke, “Mɛnɔ ofoni ji nɛ ɔ, nɛ mɛnɔ biɛ a ngma ngɛ nɔ ɔ?” 

A he nɔ ke, “Kaisare ɔ.” 

Yesu de mɛ ke, “Lɛɛ nyɛɛ ngɔ Kaisare ɔ níhi ngɔ ha Kaisare ɔ, nɛ nyɛɛ ngɔ Mawu níhi 
ngɔ ha Mawu.” (Mateo 22:15-21) [Ekohu ɔ, hyɛ, Mateo 28:19-20; Luka 10:25-37] 
 

b. Kekleekle asafo ↄ pɛtɛ kaseli ↄmɛ a tsↄↄmi he, nɛ e ha  kake peemi kɛ ma nↄ yami ba 
ngɛ Romabi ↄmɛ a nↄ yemi sisi tete 

Bɔ nɛ nyɛ maa pee kɛ ha nɔ kake ɔ, nyɛɛ pee ja kɛ ha nɔ tsuaa nɔ. Nyɛ ko wo nyɛ he nɔ, 
se mohu nyɛɛ kɛ ni nɛmɛ nɛ baa a he si ɔ nɛ bɔ; nɛ nyɛ ko bu nyɛ he ní leli tsɔ. 
Nyɛ ko pee nɔ ko yayami kɛ to yayami nane mi. Nyɛ ha nihi tsuo nɛ a na kaa nyɛ ngɛ nɔ́ 

nɛ da pee. Ke e maa hi ɔ, nyɛɛ bɔ mɔde nɛ nyɛɛ kɛ nɔ tsuaa nɔ nɛ hi si ngɛ he jɔmi mi. 
(Roma 12:16-18) [Ekohu ɔ, hyɛ, Roma 13:1-7; Timoteo I, 2: 1-3] 
 

c. Kake peemi kɛ ma nↄ yami nɛ e kɛ emu yemi baa a, daa si ngɛ ni tsumi gbagblaa kɛ 
anↄkuale yemi ngɛ mabi ↄmɛ a blↄ fa mi  
Nyɛmimɛ, wa ngɛ nyɛ fae ngɛ wa Nyɔmtsɛ Yesu biɛ mi ke nyɛɛ kɛ nihi nɛ tsu we ní, kɛ 
ni nɛmɛ nɛ bɛ a je mi saminya kaa bɔ nɛ wa tsɔɔ mɛ ɔ kó bɔ. Nyɛ nitsɛmɛ nyɛ le veveeve 
kaa e hia kaa nyɛɛ kase wɔ. Benɛ waa kɛ nyɛ ngɛ ɔ, wa pee we hejɔ. Wa yi nɔ ko ní yaka 
nɛ́ wa wui he hiɔ; mohu ɔ, wa tsu ní kɛ pɔtɔ. Wa tsu ní nyɔ kɛ pia, konɛ wa ko pee tlomi 
ha nyɛ ti nɔ ko. Wa pee enɛ ɔ, pi kaa wa be jamɛ a blɔ nya a, se mohu, konɛ waa ngɔ wa 
he ngɔ pee nɔ hyɛmi nɔ́ ha nyɛ nɛ nyɛɛ kase wɔ. Benɛ waa kɛ nyɛ ngɛ ɔ, wa wo nyɛ mlaa 
nɛ ɔ ke, “Ke nɔ ko sume kaa e ma tsu ní ɔ, e ko ye ní.” 



Wa ngɛ enɛ ɔ dee, ejakaa wa nu kaa ni komɛ ngɛ nyɛ kpɛti nɛ peeɔ hejɔ; a tsu we ní, se 
mohu a ngɔɔ a nya ngɔ woɔ nihi a sanehi a mi. (Tɛsalonika II, 3:6-11) [Ekohu ɔ, hyɛ, 
Efeso 4:25-29] 

 

  

 

WOME Ɔ SE TOTO   
Ghana Baiblo Kuu ͻ (Bible Society of Ghana) piɛ Je Ma Baibloo Kuu Ngua a (United Bible 
Societies) nɛ kɛ mahi maa pee 180 ͻ tsuͻ ni ͻ a he. Ghana Baiblo Kuu ͻ tsu we ni ngɛ se name he 
ngɛ sika blͻ fã mi. A toͻ blͻ nya kɛ tsͻͻ Baiblo ͻ sisi ngɛ Ghana gbi sose ͻmɛ a mi. Ke a tsͻͻ sisi 
tã a, a toͻ blͻ nͻ kɛ peeͻ lɛ ngɛ glɛ slͻɔtohi a nͻ kɛ he jua bɔ nɛ maa hi hemi. Enɛ ͻ tsͻͻ kaa wa 
puɛ̃ͻ sika babauu nitsɛ kɛ gbɔɔ Baiblo ͻ jua a nɔ. Se wa bua jͻɔ kaa wa ngɛ wa Nyɔmtsɛ Yesu Kristo 
Fami Kpetekpleenyɛ (kaa wa ha munyu ͻ nɛ su je ͻ tsuo) ɔ nɔ yee. Wa ngɛ mo kpee nɛ o ba wa 
odehe ni tsumi nɛ ͻ kɛ o kue fami, kɛ nɔ hami nɛ je tsui mi faa. 
 
O MAA NA WƆ NGƐ: 
 

GREATER ACCRA 

HEAD OFFICE 

The Bible Society of Ghana 

P. O. Box GP 761, Accra  
Tel: 0302-663803 / 2672722, Fax: 0302-669613 

Email: info@biblesociety–ghana.org  
 

ACCRA CENTRAL 

Bible Shop 

Tel: 0246-230583 

 

MADINA 

Bible Shop 

Tel: 0577-675337 

 

TEMA 

Premises of Global Evangelical Church, 
Tema Community 4 

Tel: 0577-687976 

 

ASANTE REGION 

The Bible Society of Ghana 

Adum, near STC Bus Terminal 
Tel: 0322-022461 / 0322-033009/10 / 0577-675334 

Email: info.ksi@biblesociety–ghana.org 

mailto:info@biblesociety-ghana.org

BONO REGION 

The Bible Society of Ghana 

First Floor, Wesley House 

Adjacent Sunyani Coronation Park 

Tel: 0352-029365 / 0352-033009 / 0577-675332  
Email: info.sunyani@biblesociety–ghana.org  
 

WESTERN REGION 

The Bible Society of Ghana 

GPRTU Building, near Accra VIP Bus Station 

Tel: 0312-001163 / 0574-065269 

Email: info.tdi@biblesociety–ghana.org 

 

NORTHERN REGION 

The Bible Society of Ghana 

Agric Traffic Light 
Tel: 0372-026464 / 0577-675335 

Email: info.tamale@biblesociety–ghana.org 

 

VOLTA REGION 

HO 

The Bible Society of Ghana 

Opp. The old Winners Chapel on the Housing Road 

Tel: 0362-028380 / 0577-675330 

Email: info.ho@biblesociety–ghana.org  
 

HOHOE 

The Bible Society of Ghana 

Zongo Sanko Station 

Tel: 0208-221866 

 

 

CENTRAL REGION  
CAPE COAST 

The Bible Society of Ghana 

Abease Roundabout, First Floor of Bussiness 

Storey Building, Store number 10, opp. CEF 

Tel: 0574-065270 

 

EASTERN REGION 

KOFORIDUA 

The Bible Society of Ghana 

Mile 50 Olive Mall Building 

mailto:info.sunyani@biblesociety-ghana.org
mailto:info.tdi@biblesociety-ghana.org

Tel: 0573-661785 

 

WESTERN NORTH REGION 

SEFWI WIAWSO 

The Bible Society of Ghana 

Opp. the Church of Pentecost 
(near Baseline Pharmacy) 
Tel: 0543-489002 

 

UPPER EAST REGION 

BOLGA CENTRAL 

The Bible Society of Ghana 

Near Gratis Foundation (ITTU) 
Tel: 0248-977792 

 

UPPER WEST REGION 

WA 

The Bible Society of Ghana 

Ministry Block B  
First Floor, Room 15 

Tel: 0242-082130 / 0244-887737 

 

 

 

© The Bible Society of Ghana, 2024 

Bible Week 2025 

Dangme Selection (2k)  
 

 

Printed by:  
Tel: 
 

 

 

 

 

 

 

 


